
    QUVONCH


    


    Tog‘lar yelkasiga sig‘magan irmoq —

    Sasidan sukunat eshigi sindi.

    Rangin chechaklarga aylandi tuproq,

    Zaminning chiroyi endi bilindi.


    


    Quyoshniki bo‘ldi bepoyon samo,

    Nurlarning yo‘llari uzaydi.

    Orzuli-havasli kunlar beorom

    Novdalarni gullar bilan bezaydi.


    


    Ildizidan boshlab uchiga qadar

    Gulga to‘lib ketdi og‘ochlar jismi,

    Bog‘larda adashib qoldi shabada,

    Rangidan mastmi yo bo‘yidan mastmi?..


    


    Oftobning anhorga chizgan naqshini

    Majnuntol kun bo‘yi ko‘rib to‘ymaydi.

    Yuksakda kuylamoq shuncha yaxshimi,

    Odamlardan ko‘proq qushlar kuylaydi.


    


    Yana o‘z ranglari qaytgan bag‘ringda,

    Yurtim, ko‘nglim to‘lib yurib quvondim.

    Yana kuz zahmati, qishning zahridan

    Omon chiqqaningni ko‘rib quvondim.


    


    1983


    


    


    YAXSHI KUNLAR KELDI


    


    Yunusobodda olmazor bog‘ bor,

    atrofi baland binolar...


    


    Yaxshi kunlar keldi, endi olmazor

    Yorug‘lik ichida eng yorug‘ joyday.

    Yaxshi kunlar keldi, endi olmazor

    Gullar yashaydigan sohir orolday.


    


    Bevaqt shamollardan xavotir olib
Atrofin aylanib yuradi chollar.

    Ikki yonboshidan yarqirab kelib,

    Olib ketolmaydi olisga yo‘llar.


    


    Bag‘rida qorako‘z nevara bilan

    Boshiga yopinib ro‘mollar — oppoq,

    Sevinchmi, sog‘inchmi kiprigida nam,

    Kampirlar manzardan termilar uzoq.


    


    Anhorlar bu bog‘ni ko‘rmoqqa shoshar,

    Bu bog‘ning ustida kengayar samo.

    Bulutlar tomchimas, dur bo‘lib tushar,

    Bu bog‘dan chiqmaydi musaffo havo.


    


    Go‘yo hayma uzun qish bo‘yi tashna —

    Kutganday bu bog‘ning gullashin takror.

    Shaharning sershovqin joylarin tashlab,

    Saralab bu boqqa qo‘nganday bahor.


    


    Haybatli binolar yonida qator

    To‘xtagan, yurmoqqa yetmay jur’ati.

    Gullari tuproqqa sochiq olmazor —

    Xushsuvrat yurtimning bitta suvrati.


    


    1983


    


    


    SUHBATIMIZ HAR SAFAR ODDIY...


    


    Muhtarama Zulfiya opaga


    


    O’zingizni so‘ylamaysiz hech,

    Pastu baland odamlarni ham

    Gapirmaysiz ajratib, xillab.

    Suhbatimiz har safar oddiy,

    O’rtamizda har safar gullar.


    


    «Yozyapsanmi?» deya so‘raysiz,

    yoki biror shoir kashfini

    umringizda birinchi marta

    kamalakni ko‘rib kelganday

    joningizga sig‘may aytasiz.

    Qo‘llarimga gohida rayhon,

    gohi xushis qip-qizil olma

    tutqazasiz qaytar paytda Siz.


    


    Juda yaxshi ko‘zlaringizga

    ko‘zlarimda mehrimni aytib,

    yo‘lga tushar ekanman har gal


    qalbimdagi yaxshiliklarning

    hali qancha ushoqligini,

    qancha-qancha ushoqligini,

    birdaniga payqab qolaman.


    


    1983


    


    


    BAHORNING BIR KUNI


    


    Chaqmoq bulutlarni tilib yubordi:

    yomg‘ir ming shodali marvarid kabi

    yarqirab-yarqirab to‘kildi.


    


    ...Keyin kechki sabo sayrga chiqdi:

    Daraxtdan to‘kilgan marvaridlarni

    olib bermoq uchun o‘tlar egildi.


    


    Quyosh bir qizarib, botdi qaytadan.

    Uning tashrifidan suyungandanmi

    ufq birdaniga qizarib ketdi.


    


    ...Keyin bo‘shab qoldi qumrolrang osmon

    Quchli qushchalar ham sekin aylanib,

    yomg‘ir hidi to‘lgan bog‘larga o‘tdi.


    


    Oy chiqdi, yulduzlar chiqdilar sekin.

    Anhor to‘lqiniga o‘tqazib oqdi

    cho‘ktirib yubormay ular suvratin.


    


    Oydan-da yorug‘roq baland o‘riklar

    tutib bir-birining sergul shoxini

    boqqa kirgizmadi tunning zulmatin.


    


    Tun ketdi, tong keldi ranglar ko‘tarib,

    kunduzni yasatib yubordi behad

    tongdan bo‘yoq olgan gullarning bari.


    


    Shunchalar ulug‘vor, go‘zal yashashni

    birovdan o‘rganmay, qanday bilarkin

    tabiatning dono fuqarolari...


    


    1983


    


    


    QISHLOQQA QAYTISH


    


    Qishlog‘im bog‘ bo‘lib ko‘rindi

    Uzoqdan — oppoq rang, pushti rang.

    Gullabdimi bu bahor endi

    Uylar, quruq simyog‘ochlar ham...


    


    Tezlayman, yugurib chiqar soy.

    To‘lqinlari — to‘yga shaylanib,

    Oppoq, pushti kiygan gulchiroy

    Suv-da ketgan gulga aylanib...


    


    Daraxtzordan kuy uchar — dilbar,

    Qushlar o‘zi qaydadir, qayda?

    Novdalarda marjonday gullar,

    Qush ham gulmi bu yorug‘ oyda...


    


    Quchoq ochib chiqar daladan

    Hozir mening o‘rtoq qizlarim.

    Gul bo‘lishsa koshki ular ham,

    Nim pushti, oq bo‘lsa yuzlari...


    Gul bo‘lishsa koshki ular ham!


    


    1983


    


    


    * * *


    


    O’n yildan keyin hamkurslar bilan uchrashdik.


    


    Mening yaxshilarim, ham yaqinlarim,

    Diydor ko‘rishdikmi? O’ngmidir yo tush?

    Osmon tuyularkan yo‘l bu kunlari,

    Sevinch — ikki qanot, biz o‘rtada qush.


    


    O’n lahza ichida yashardik o‘n yosh,

    Xotiralar so‘zga aylandi birdan.

    Yana biz bir to‘da bilnmdon, bebosh,


    Quvonchimiz birga, g‘amimiz birga.


    


    Farg‘onaning yashil bag‘rida yana

    Goh paxta, gohida lolalar terdik.

    She’r yozdik shuhratdan, puldan beta’ma,

    Layli-Majnun bo‘lib sevishib yurdik.


    


    Kitoblar ichidan kitoblar xillab,

    Savollardan chiqib savolga botdik.

    Yana shoh Mashrabning «O’rtar»i bilan

    Oq tongda qip-qizil Kunni uyg‘otdik.


    


    Buyog‘i Bugunmi? Uzaman so‘zni.

    Oramizga bugun kirmasdan oldin

    Yaxshiroq ko‘raylik o‘z-o‘zimizni,

    Vujuddan ne ketib, nimalar qoldi?


    


    Sevimli faslimiz bahormi hamon,

    Uning tashrifidan shodlanamizmi?

    Gul ko‘tarib ketsa cho‘qqilar tomon

    Vaqt topib, izidan otlanamizmi?


    


    Hamon sevamizmi bezovta, bedor,

    Xushsuvrat bo‘lmoqqa shoshilamizmi?

    Yonimizga kelgan paytda aziz yor

    Atirgul misoli ochilamizmi?


    


    Mashrabu Boburni sog‘inib tinglab,

    Daryo bo‘lamizmi, bo‘lamizmi o‘t?

    Hamon ko‘ksimizda yasharmi kenglik —

    O’zbekiston degan zahmatkash bir yurt?


    


    Shukronamiz bormi issiq tuproqqa,

    «Siz»lab yuribmizmi suvni va nonni?

    Dalaga biz juda kerakli chog‘da

    Olib qochmaymizmi soyaga jonni?


    


    Hamon hamma bilan turib yuzma-yuz,

    Haqni aytamizmi tortmay xijolat?

    Bolalargami katta muhabbatimiz,

    Ularga qolarmi bizdan xush odat?


    


    Xayol osmonida cho‘lponday orzu —

    Kelajak kemtilmay turarmi omon?

    Tinchmi, dardi yo‘qmi, chiroylimi u,

    Yotmoq istagimiz kuchlimi hamon?


    


    «Yo‘q» bo‘lsa, bu yurak bizga yetti yot,

    Do‘stlarim o‘n yilga ortga qaytamiz.

    Har kim o‘z yuragin topgunicha to

    Yana xotirani boshdan aytamiz.


    


    1983


    


    


    DIYDOR


    


    Moskvadan Berlingacha Ulug‘ Vagan urushi qahramonlariga qo‘yilgan yodgorliklar orasida O’zbekistonlik jangchilar ham ko‘p.


    


    O’tday bag‘rim ochdim, nechun shoshmaysan,

    Tanang gulday edi, quchdim: toshdaysan,

    Netay ko‘ndim, shunqorimga o‘xshaysan.

    Uyga yurgin, bo‘yingdan o‘rgilayin,

    Jon berganman, yana jonim berayin.


    


    Ko‘z kuyugim, sen so‘z bergan moh bo‘ldi,

    Nabiramga degan allam «oh» bo‘ldi,

    Xudoni ham qarg‘adim: gunoh bo‘ldi.

    Bor ekansan, bo‘yingdan o‘rgilayin,

    Jon berganman, yana jonim berayin.


    


    Ko‘k bo‘lmagan cho‘l qolmadi elingda,

    Ochilmagan gul qolmadi elingda,

    Boshi yopiq yo‘l qolmadi elingda.

    Ko‘r, quvongin bo‘yingdan o‘rgilayin,

    Jon berganman, yana jonim berayin.


    


    Faqat dunyo butmas: yirtib-chatilar,

    Hali bordir o‘qli — o‘qsiz qotillar,

    Yurtga kunda kerak senday botirlar.

    Mardsan, yurgin bo‘yingdan o‘rgilayin,

    Jon berganman, yana jonim berayin.


    


    O’zim ko‘rdim kechagi kun, bu kunin,

    Birov ortar birovlarga o‘z yukin.

    Kimlar tikka yashar kimlar yukinib,

    Tiksan, yurgin, bo‘yingdan o‘rgilayin,

    Jon berganman, yana jonim berayin.


    


    Seni tiklab qo‘ygan xalqni alqarman,

    Izzatini ko‘z ustimda saqlarman,

    Lekin yurtda turmog‘ingni xohlarman.

    Qolma, yurgin, bo‘yingdan o‘rgilayin,

    Jon berganman, yana jonim berayin.


    


    Yaqinimda tursang adl, xushqomat,

    Silab-siypab toparman-ku halovat,

    Bekam odam toshga etmas tilovat.

    Yur, yura qol bo‘yingdan o‘rgilayin,

    Jonim, senga jonim barin beraynn,



    1983


    


    


    OFTOB ENADAN SO’ROVIM


    


    «O’tganlar o‘tdi, ketdi»,

    Yo‘q, bir eslab aytingiz.

    O’n oltimi, o‘n yetti...

    Kunday kulgan paytingiz

    «Yor-yor»i, to‘yi bilan

    Shirin-shakar vaqt keldi.

    Bor eni, bo‘yi bilan

    Qoshingizga baxt keldi.

    Kiygan atlas-shohining

    Ohori to‘kilmasdan,

    Oy yuzingiz dog‘inn

    Kim bilib, kim bilmasdan

    Urush, bo‘ldi. Ketdi yor,

    Yig‘lab-yig‘lab toldingiz.

    Qora kunlarga nochor

    Oq yo‘l tilab qoldingiz.


    


    «O’tganlar o‘tdi, ketdi»,

    Yo‘q, enajon, aytingiz.


    Yolg‘iz to‘kilib tutday

    Bargday so‘lgan paytingiz.

    Qushday oq xat izidan

    Toshday «qoraxat» keldi.

    Sovuq xabar muzidan

    Jismingiz karaxt bo‘ldi.

    Soat degan, yil degan

    Ko‘ksingiz ezib o‘tdi.

    Yostiqlar ajdar ekan,

    Qancha sog‘inchni yutdi.

    Baxtingizning ushog‘i —

    Yodgor qizchangiz ushlab,

    Ko‘tardingiz hajr tog‘in,

    Goho tik, goh yer tishlab.

    Siz aytmaysiz bu sirni,

    Za’far bo‘lgan yuz aytar.

    Yer so‘ngidan bir erga

    Noz etmagan ko‘z aytar.

    Uchmay husnning izi,

    Mumkin edi tayrilmoq.

    Yo‘lni yarmida uzib,

    Yengiliga qayrilmoq.

    «Huv» desangiz baxt axir,

    Qo‘lingizga qo‘nardi.

    Sovib yotgan bo‘sh bag‘ir

    Yangi o‘tga to‘lardi.

    His-tuyrungiz zanjirlab,

    «Ruhi chirqiraydi», deb

    Siz o‘tdingiz yo‘qqa ham

    Xiyonatni ko‘rmay ep.


    


    «Kichrayibdi sadoqat,

    Kichrayibdi hayolar.

    Tiriklarga xiyonat

    Qilar ba’zi ayollar...»

    Gapingiz bo‘lmay tamom

    Uzun «uh»lab qo‘yasiz.

    Barini to‘kis zamon

    Sho‘xligiga yo‘yasiz.



    «O’tganlar o‘tdi, ana...»

    Yo‘q, eslangiz, qaytingiz.

    Ayol pokligi mudom

    To‘rda tursin, aytingiz.

    Ayollari pok bo‘lgan

    Xalqning tolei yotmas.

    Ayollari pok bo‘lgan

    Xalq xalqligin yo‘qotmas!


    


    Yo‘q, o‘tganni aytingiz!

    ASKAR YIGITGA OQ YO’L


    


    Shukur, yigit yetilib qolding,

    Vatan seni bag‘rimdan oldi,

    O’zi kirsin bag‘ringga oldin,

    Kunlaringga Kun tug‘sin, bolam.


    


    «Inim» desa kim, bo‘l yo‘ldoshi,

    «Og‘a» desa silagin boshin,

    Suyanchiqli bo‘lsin yonboshing!

    Kunlaringga Kun tug‘sin, bolam.


    


    Balki unda gulzordir, guldir,

    Oftob iliq, zahmat yengildir,

    Ko‘rmoq savob yaxshini, ko‘rgil,

    Kunlaringga Kun tug‘sin, bolam.


    


    Faqat qolma, kuymasin ko‘zing,

    Har el kamin to‘ldirar o‘zi,

    Ahil bo‘lsa, yurmasa to‘zib.

    Kunlaringga Kun tug‘sin, bolam.


    


    Xalqing nomi qoshu ko‘zingda,

    Chayg yuqtirmay yurgin o‘zingga,

    Yaxshi gaplar kelsin izingdan.

    Kunlaringga Kun tug‘sin, bolam.


    


    Dunyo qalqib turar, cho‘kmagin,

    Har yoshing bir g‘uncha, to‘kmagin,

    Onang asli tikmas, bukmagin,

    Kunlaringga Kun tug‘sin, bolam.


    


    1983


    


    


    * * *


    


    Shuhrat Abdurashidni eslab


    


    Do‘stlari baxtiga

    qilmasdi hasad.

    Ota-bobosining

    kimligini ham

    unutib yurgani yo‘q edi.

    Bor-yo‘g‘i —

    nigohi umidga

    to‘la onaning;

    nigohi ishonchga

    to‘la bolaning;

    nigohi sevgiga

    to‘la shoirning

    ulkan suvratlarin

    chizardi faqat.

    Sen uni nimaga

    o‘ldirib qo‘yding?

    Ko‘zlaring ko‘rmidi,

    axir, tasodif?!


    


    


    * * *


    


    Isfandiyorning «Kuz. Shamolli kun» manzarasiga yozuv


    


    Quyoshrang bog‘larga kirib beruxsat,

    Nechun suvratini o‘zgartding kuzning?


    Sobit hayotiga qildingmi hasad,


    Yo marjon mevasi kuydirdi ko‘zing?!


    


    Shu bog‘-ku yaqinda keng etagingga

    To‘ldirib-to‘ldirib to‘kkan oq gullar.

    Salqin og‘ushidan joy bergan senga

    Saraton suvni ham yondirgan kunlar.


    


    Baland novdalarni qayirib, uzib,

    Joyingni kengaytmoq istaysan, biroq;

    Daraxt bo‘lolmaysan axir sen o‘zing,

    Ildiz otolmaysan, yozmaysan yaproq.


    


    Ko‘rdingmi, tutashar novdalar, ana,

    Yashashing qiyindyr endi bemalol.

    Ular birlashdimi, qilar tantana,

    Men bu daraxtlarni bilaman, shamol.


    


    1983


    


    


    SHOHIMARDON


    


    Xohlagan joyiga tizilgan tog‘lar,

    Daraxtlar yashaydi xohlagan-joyda.

    Oq toshlar dumbaloq oshib o‘ynoqlar,

    Bor ovozi bilan suv so‘ylar soyda.


    


    Hech kimga malolmas uning sho‘xligi,

    Mavjlari Kunni-da ulashib ketar.

    Maysalar bermaydi yozga ko‘kligin,

    Chechaklarga ism qo‘yilmay yotar.


    


    So‘qmoqlar yuksakka qilishar poyga,

    Qoya g‘oliblarni kutar gul bilan.

    Tosh yo‘llar yetaklab kirar tosh uyga,

    Istagan qaytadi tuproq yo‘l bilan.


    


    Fasllar o‘zgardi, joylar ham gohi,

    Yo‘qotmay turibsan sen chinligingni.

    Yaxshi ot yarashgan — mardlarning shohi,

    Umri uzun bo‘lsin erkinligingning.

    OVOZLAR


    


    Nimaga baqirib yuribsan, Shamol?


    Nega bezovtasiz, qushlar, betinchsiz?

    Guldirak, vahima qilasan buncha?

    Bor-yo‘g‘i voqea: Yomg‘ir osmondan

    o‘z ona yeriga qaytyapti ekan,


    bu uning farzandlik burchi-ku, axir!


    


    


    * * *


    


    Yaproq titrayverma


    sal-pal shamolga.


    Onangning bag‘rida


    yashayapsan-ku.


    O’zingniki onang turgan tuproq ham.


    Atrofingda esa


    qish emas, bahor.


    


    


    * * *


    


    Assalom, chinnigul!


    Assalom, rayhon!


    Gul bo‘lib tug‘ilib,


    gul bo‘lib yashab,


    gul bo‘lib o‘tmoqning


    sirini menga


    ishora tilida bo‘lsa ham mayli


    tushuntirib bera olsangiz edi,


    o‘rgatgan bo‘lardim uamma-hammaga.


    


    


    * * *


    


    «Chiroqni yoq», — deysiz,

    Hadeb qistaysiz.

    Oling, ana yoqdim —

    deylik, shu bilan

    o‘zgarib qoldimi,

    Sizningcha, dunyo?


    


    


    * * *


    


    Go‘zal tuyg‘ularing

    bor edi sening.

    Go‘zal orzularing...

    Endi-chi,

    ular yo‘q.


    Go‘zal kiyimlaring

    ko‘payib ketibdi.

    Go‘zal buyumlaring.

    Ayribosh qildingmi,

    qiydimi ko‘zing?


    


    


    * * *


    


    «Menga tayanch nuqta

    bo‘larmikansiz?»

    Ha, bo‘la olaman.

    Yurakda ko‘tarib

    turgan yukingiz

    kamida bir xalqning

    shodlik-tashvishi;

    kamida bir xalqning

    orzu, istagi —

    bo‘lsa, unda keling,

    tayanch nuqtaman.

    Yakka boshingizning

    qayg‘usi esa

    huv ozg‘in daraxtga

    suyana qoling.


    


    


    * * *


    


    «Yo‘q» — dedimi Sizni


    kimdir. Bu — yanglish.


    Mening vujudimda —


    mamlakatimda


    Siz hali ham Shohsiz,


    Hazrati Ishq.


    


    


    SIZ SHUNCHA YAXSHISIZ


    


    (Turkum)


    


    * * *


    


    To‘xtaysiz yana bir ko‘rgingiz kelib...


    To‘xtaysiz yana bir ko‘rgingiz kelib,

    Qarog‘ingiz suvga cho‘kayotgan cho‘g‘.

    Tashlab ketmoqlikka ko‘zingiz qiymas,

    Olib ketolmaysiz, ilojingiz yo‘q.


    


    


    * * *


    


    So‘roqladim, topdim siz sevgan kuyni,

    Siz sevgan go‘llarni saralab qo‘ydim.

    Siz sevgan ranglarda yasatdim uyni,


    O’zim ham shu rangda liboslar kiydim.


    


    Lahzalar qalbimga sezdirib kechdi,

    Siz bo‘lib tuyuldi har o‘tgan sharpa.

    Eshikni ko‘p marta yugurib ochdim

    Va ohista yopdim yana ko‘p marta.


    


    Siz-chi ostonadan ketdingiz qaytib,

    Sog‘inchingiz... so‘ngra uzringiz aytib.


    


    


    MEN SIZNI KUTYAPMAN


    


    Vujudi tosh bo‘lib yotgan tog‘larning

    Bahorni sog‘inib kutgani yolg‘on!

    Baribir keldi-ku bahori,

    Toshlar gulxonaga aylanib qoldi.


    


    Izida muz bo‘lib qotgan to‘lqinlar

    Quyoshni sog‘inib kutgani yolg‘on!


    Baribir quyoshi yonib boshida,

    Muzlar sho‘x daryoga aylanib qoldi.


    


    Qora ayozlarga chulg‘angan shamol

    Muattar gullarni kutmaydi axir,

    Baribir gullari ochilib qiyg‘och,

    Bag‘riga sochilib rayhonlar isi

    Shamol xush saboga aylanib qoldi.


    


    Baxtiyor visollar bag‘rida turib,

    Uzun, tor bir yo‘lga sig‘inaman jim,

    Uzun tor bir yo‘lga termilaman jim.

    Kelsa ham kutmagan, sog‘inmagani

    Mening chor atrofim mo‘‘jiza nechun?

    Shuncha kech qoldingiz... charchar ko‘zlarim,

    Charchaydi yuragim, charchar chidamim.

    O’zimni unutib, bor shodliklarga

    Ko‘milib quvongim keladi, netay,

    Sizsiz quvonmoqqa yetmasa kuchim...

    Men Sizni kutyapman.


    


    


    BILMAGAN EKANMAN


    


    Bilmagan ekanman simlarni...


    


    Sasingiz keltirdi. Men bildim:

    Xushdarak bo‘larkan bu simlar.


    


    Quyoshli kunlari tepamda

    Kamalak bo‘larkan bu simlar.


    


    Qaldirg‘och bexato tizilsa,

    Ko‘zmunchoq bo‘larkan bu simlar.


    


    Shabada torlarin chertganda,

    Xushchaqchaq bo‘larkan bu simlar.


    


    Bilmagan ekanman qog‘ozni...


    


    Xatingiz keltirdi. Men bildim:

    Baxt-iqbol bo‘larkan bu qog‘oz.


    


    Ko‘nglimning kechasin yoritar

    Bir hilol bo‘larkan bu qog‘oz.


    


    So‘zingiz suvrati binafsha,

    Binafshazor bo‘larkan qog‘oz.


    


    Dil kuyganda, ko‘z bilan kirsang,

    Salqin diyor bo‘larkan qog‘oz.


    


    Bilmagan ekanman mo‘jizalarnn


    


    


    SIZ KELAR KUN


    


    Gullarday


    tilsiz bo‘lib uyg‘ongim kelyapti


    shu tongda.


    Gullarday kuchsiz bo‘lib uyg‘ongim kelyapti


    shu tongda.


    Lekin


    undan ham oldin,


    bundan ham oldin


    Gullarday chiroyli bo‘lib uyg‘ongim kelyapti


    shu tongda.


    


    


    * * *


    


    Eshikdan kirasiz,

    Ko‘zlarim lahzada bu xushxabarni

    Butun vujudimga yuborar yoyib.

    Birdan chinnigullar o‘stirgim kelar,

    Hammaga qaragim kelar jilmayib.


    


    Chiroyli so‘zlayman, issiq so‘zlayman,

    Daraxtlarday baland sezaman o‘zim.

    Eng yaxshi odamga aylanib qolaman

    Siz meni ko‘rgani kelgan kun.


    


    


    * * *


    


    Qo‘zingizda tashvish suvrati, nechun,

    Nechun so‘zlaringiz kuchsiz, shikasta?


    Menga ishonchingiz emasmi butun,

    Yolg‘on baxt ko‘yglingiz etganmi zada?


    


    Yolg‘izga qiyinroq kechar bu paytlar,

    Mehrimga suyanib qaddingiz rostlang.

    Ketgan orzularni chaqiring, qaytar,


    Men yolg‘on emasman, men chinman, rostman!


    


    


    * * *


    


    Bitta butoqdagi yaproqlar misol,

    Yaqinmiz, shu qadar yaqinmiz hozir.

    Lekin ko‘zingizdan ketmaydi xayol,

    Lekin vujudingiz nedandir og‘rir.


    


    Kichkina shodlikman baribir men ham,

    Yuragingiz ulkan yurak, bilaman.

    Baxtli kunlarimiz bag‘rida Sizga

    Yana juda ko‘p baxt kerak, bilaman.


    


    


    * * *


    


    Uyingizning osmonida hilol bo‘lib porlayin,

    Tunni haydab, boshingizga yulduzlarni chorlayin.


    


    Uyingiznnng yonboshida daraxt bo‘lib o‘sayin,

    Bevaqt kelgan dovullarning yo‘llarini kesayin.


    


    Daraxtingiz shoxlarida bulbul bo‘lib sayrayin,

    Sizni bir bor yayratganda, o‘zim ming bor yayrayin.


    


    Uyingizning tegrasida sabo bo‘lib yelayin,


    To‘rt fasl ham rayhonlarning bo‘yin olib kelayin.


    


    Poyingizga boshim qo‘yib anhor bo‘lib oqayin,

    Suvratingiz ko‘rsatayin, yana o‘zim boqayin.


    


    Hech yo‘qsa bir ko‘z quvonchi — chechak bo‘lay,


    Yor, sizga,

    Ne bo‘lsam ham har lahzada kerak bo‘lay,


    Yor sizga.


    


    


    * * *


    


    Yilnint to‘rt fasli ham


    kichraymay turguvchi —


    ishonchim siz mening.


    Yilning to‘rt fasli ham


    kichraymay turguvchi —


    quvonchim siz mening.


    Siz shuncha yaxshisiz, dunyoda


    Men Sizsiz yashashdan endi qo‘rqaman.


    1976 — 83


    


    


    UZUN KUNDUZLAR


    


    (Turkum)


    


    VATAN


    


    Tunlari cho‘g‘ kabi yiltirar yulduz,

    Kunduzi olovday yonadi oftob.

    Issiq kunlarida o‘riklar gullar,

    Issiq tuprog‘ida o‘sadi paxta.


    


    Yomg‘irlar yog‘adi, shamollar esar,

    Go‘yo yo‘q hech qanday mo‘‘jizayu sir.

    Baribir quvonchim, armonim bilan

    Shu yerda yashagim kelar bir umr.


    


    


    KELINOYIJON


    


    Ayni tush chog‘i-ku, kelinoyijon,

    Quyosh o‘z o‘tidan behol bo‘lgan payt.

    Sen esa paxtam deb yuribsan hamon

    Qovjiroq lablaring shivirlab bir bayt.

    Balki bu bayting ham paxta haqdadir,

    Sening tiling bilan diling bir axir.


    


    Kelinoyijon,


    Peshonangga qalqir reza-reza ter,

    Nam ro‘molchang bnlan sidirib qo‘ymay

    Yerlarning dardiga surtmoqchimisan,

    G’o‘za bargidagi yozning gardini


    Na yomg‘ir, na suvga ravo ko‘rmasdan

    Manglaying terida artmoqchimisan?


    


    Kelinoyijon,


    Kunday egilasan g‘o‘za ustiga.

    Osmonning olovi oz tuyuldimi,

    Taftingni dalaga o‘tqazmoqchisan,

    Yanglishdim, mehrga to‘la qalbingni

    Ikkinchi quyosh deb tutqazmoqchisan.


    


    Kelinoyijon,


    Elga oq kiygizish yo‘lida yurgan


    Ko‘zimga go‘zallik ilohasisan,


    Hamma xushro‘ylardan xushro‘yim mening.


    Sen shuncha yuksaksan, ming pardoz bilan


    Dunyo go‘zallarin yetmagay bo‘yi.


    


    


    KUZ


    


    Ko‘kligi to‘kilgan o‘t-o‘lanlarni

    Shabnam har saharda bir chayib qo‘yar.

    Quyosh pastroq tushib nur qo‘llarida

    Ularni o‘zining rangiga bo‘yar.


    


    Havoni musaffo etmoq uchunmi

    Ayamay atrini separ rayhonlar.

    Bahor, yoz avjini xo‘p olib endi

    Mayin pardalarda kuylar anhorlar.


    


    Jilmayib-jilmayib ochilar gullar,

    Ular ochilganda ochiladi kun.

    Marg‘ilon qizlari kokillariday

    Majnuntol sochlari shuncha ko‘p, uzun.


    


    Bog‘lar badavlatdir, boyligi sig‘may

    Paxsa devorlardan oshib. o‘tadi.

    Daraxtlar yetilgan mevalarini

    Eng oldin tuproqqa hadya etadi.


    


    Damlar bir-biridan suluv, munavvar

    O’zbekiston ayni oromgoh kezlar,

    Paxtalar ochilib yuborar qiyg‘os,

    Boshlanar sertashvish, uzun kunduzlar.


    


    


    QUTLOV


    


    Suvlar hali saxiy: oqar sharqirab,

    Maysalarni yashil asramoq uchun.

    Quyosh hali saxiy: o‘tli, yarqiroq,

    Yoniga bulutlar kelolmas cho‘chib.

    Bu saxiy damlarning umrini bersin,

    Yurtim, yangi kuzing muborak bo‘lsin.


    


    Paxtalar ochildi yulduz shaklida,

    Lekin yulduzlardan ko‘proqdir ular.

    Shiran mevalaring haqqi, hurmati

    Baland og‘ochlar ham pastroq egilar,

    Dalalaring to‘lsin, bog‘laring to‘lsin,

    Yurtim, yangi kuzing muborak bo‘lsin.


    


    «Paxtaga!» So‘zlarning ichida bu so‘z

    Bir kunda shoh bo‘lib saylanib oldi.

    Shu shoh amri bilan tunlar qisqarib,

    Bolalar kattaga aylanib qoldi.

    Fidoiy bu jonlar yodingda tursin,

    Yurtim, yangi kuzing muborak bo‘lsin.


    


    Do‘stlaring kelishdi uzoq-yaqindan,

    Tillarida olqish, ko‘zida hayrat.

    Mashaqqating qo‘shiq etib aytishdi,

    Dasturxoning uzra qilishdi bayram.

    Tabiat o‘zingga kuch-qudrat bersin,

    Yurtim, yangi kuzing muborak bo‘lsin.


    


    Qorayar chehralar, qorayar qo‘llar,

    Qoraygani sayin bepoyon maydon.

    Endi to qishgacha olis manzilga

    Oppoq paxtalaring tashiydi karvon.


    Ko‘pga bir berganing ming bo‘lib kelsin,

    Yurtim, yangi kuzing muborak bo‘lsin.


    


    


    * * *


    


    Kunduzning kiprigi asta ajraldi,

    Yulduzlar o‘raldi tong kumushiga,

    Shabnamli daraxtlar yarqirab ketdi,

    Tillo ko‘ylak kiygan fasl og‘ushida.

    Salqin shabadalar isir lahzada,

    Borliq turar quyosh rangida yonib.

    Osmon ham, zamin ham bir rangga kirgan,


    Oftob qaydaligin bilmaysan aniq,

    O’zbekiston kuzin ko‘rknni ko‘rib.

    Birdan quyoshlanar mening ham ko‘zim.

    Bolalik yillardan tanish dehqonda

    Nigohlarim to‘xtab qoladi shu zum.

    Ota ketib borar, qadami vazmin,

    Norg‘ul jussalari kichrayib qolgan,

    Uning yonidagi dalalar uzun,

    Dalalar bag‘ri but... dalalar ulkan...


    


    


    CHINOR BILAN SUHBATLAR


    


    Hasharga borganimizda Chinor bilan 40 kun birga paxta terdik. U yettinchi sinfda o‘qiydi


    


    — Juda kichkinasan,

    yana Chinorsan?


    — Hamma chinorlar ham

    mendayligida


    kichkina bo‘lishgan,

    agar bilsangiz.


    — Chinorcha, nimaga

    ko‘zlaringda nam,

    urishib qoldingmi

    yo quyosh bilan?


    — Otam «kech qolding» deb,

    uyg‘otib qo‘ydi.


    tushimga rahmatlik

    onam kirgandi...


    


    — Opa, paxtalarni

    poyasi bilan


    gullarday chiroyli qilib borlasak,

    torttirmasdan taqdim qilsak —

    bo‘lmasmi?


    


    — Unda juda ko‘plar —

    qiynalar, Chinor.


    — Huv nozik yigitcha

    Sening ukangmi?

    Yuz-ko‘zlari o‘xshash,

    jussalari ham?


    


    — Yo‘q, opa, u mening

    sinfdosh do‘stim.


    Bir xilda teramiz,

    bir xil tashiymiz,

    oftob rangimizni

    qoraytar bir xil.


    


    Opa, siz nimaga

    qo‘shiq aytmaysiz?


    — Qo‘shiq yaxshi chiqmas

    egilib aytsang.


    


    Kel, Chinor,


    kelajak haqda o‘ylaymiz...


    — Yomg‘ir yoqqan kuni

    o‘ylaylik, opa,

    hozir biroz horg‘in,

    biroz charchoqman.


    


    — Nimaga qishloqni yaxshi ko‘rasiz?


    — Sen ham yaxshi ko‘rgin

    kimning qalbida


    ulkan bir muhabbat

    yashamas ekan,


    u hamma zamonga

    keraksiz kishi.


    


    — Opa, yalpiz ko‘rdim,

    ishonasizmi?


    kuz tugabdi, lekin

    yalpizlar bor-a!


    — Hali ham yalpizmi,

    ko‘k, muattarmi?

    Aynimagan bo‘lsa,

    uzma, yashasin.


    


    — Gohida o‘ylayman:

    ulg‘ayganimda,


    kim bo‘lsam yaxshiroq?

    Siz nima deysiz?


    — Chinor bo‘lavergin

    katta bo‘lsang ham.

    U osmonga yaqin,

    u juda kuchli.

    Majruh qila olmas

    bo‘ronlar tezda.

    Oftobli joylarda

    o‘sadi ko‘proq.


    


    1976 — 83


    


    


    Marina Svetaevadan


    


    VATAN


    


    Buncha qaysarsan, zabon!

    Mendan oldin ham dehqon:

    — Rossiya, vatanim, — deb

    Kuylashni qilgan-ku ep.


    


    Kaluga qirlaridan

    Yurtga boqardim har dam.

    Endi olis maskanim,

    G’arib elim, vatanim.


    


    Olislik — bitmas yaram,

    Topilmas unga malham.

    Qayga borsam ko‘ksimda

    Yo‘l bosar o‘zim bilan.


    


    Yaqinni yiroq qilgan

    Olislik kirib tilga:

    «Uyga qayt», — der tinimsiz,

    To‘rt yonim, hatto yulduz.

    Men boshimni bekorga

    Urarmidim devorga?

    So‘nggi yo‘lga ketar dam

    Ikki qo‘lsiz qolsam ham

    Boshim yotgan kundaga

    Lablarimda yozaman:

    «Qaddingni rostla, bag‘rim,

    Vatanim, mening faxrim!»


    


    


    * * *


    


    Men qog‘ozman qalaming uchun,

    Nima bitsang aylayman qabul.

    Boyligingni asrayman butun,

    Qaytaraman ko‘payganda ul.


    


    Men qishloqman va qora tuproq,

    Sen boshimda yomg‘ir, nur — olmos.

    Sohibimsan, yana sen Olloh,

    Men qora yer, oq qog‘oz, xolos.


    


    


    * * *


    


    Oxirat kitobida

    Ayol uchun ishq — gunoh.

    Uning «Sevgi san’ati»

    kitobi — butun tuproq.


    


    Yurak — ishqning sharobi,

    Yaxshidan — yaxshi sharob.

    Ayollar yo‘rgakdanoq

    Birovga gunoh, azob.


    


    Qo‘y osmonni, uzoq u,

    Yerdagi lablar yaqin.

    Ayolmassan, bilmaysan,

    Bizni qarg‘ama, tangrim.


    


    


    MAKTUB BO’LIB BORYAPMAN


    


    (Turkum)


    


    Dushanba


    


    TANISH AYOLGA


    


    Boylam chechak taqdim etsa ham

    Suyungandan o‘zim gul bo‘ldim.

    Nim tabassum, nim kulgum bilan

    Qashshoq qalbi boylikka to‘ldi.

    U umrning kun ko‘rish emas,

    Yorug‘ tole ekanin bildi;

    Gunohim — shu.


    


    Olislasa, sog‘indim kuyib,

    Yo‘llariga bargday to‘kildim.

    Gohi ketdim, tinchini yo‘yib,

    Yolg‘izlandi, qiynaldi, so‘ldi.

    U sog‘inchning harf yo so‘z emas,

    Chuqur og‘riq ekanin bildi;

    Gunohim — shu.


    


    Baland qo‘ydim qadrini behad,

    Ne tilasa yugurib-eldim.

    Xiyolgina egilgani payt

    Men yana ham quyi egildim.

    U yigitlik — oddiy fasl emas,

    Toqlik, tog‘lik ekanin bildi;

    Gunohim — shu.


    


    Qorachig‘i-ichra yonda o‘t,

    Qaytib keldi jismiga kuchi.

    Qarang, endi uning bag‘ri but,

    Fidoyijon yaxshilik uchun.

    Shuncha ulkan quvonch oldida

    Gunohlarim — mayda-ku. Keching

    Gunohim — shu.


    


    Seshanba


    


    ONAMGA


    


    Birinchi sahifa


    


    Vaqt tugadi. Men qaytdim nochor,

    Yoningizda hozir so‘lim tun.

    Bilaman: siz yotibsiz bedor,

    Yuragingiz emasdir butun.

    Uxlang axir, darrov otar tong,

    Yorug‘ tushlar ko‘ring, onajon.


    


    Uying yo‘q, deb qayg‘urmang sira,

    Yaxshilar ko‘p — yashash qiyinmas.

    Uy ham bo‘lar, bo‘lar zar zirak,

    Ruhim qashshoq yurmasam shu bas.

    Uxlang axir, darrov otar tong,

    Yorug‘ tushlar ko‘ring, onajon.


    


    Oz yozasan, deb tortmang tashvish,

    Quvonchim ham, yupanchim she’rdir.

    Satr bitmoq juda oson ish,

    Ko‘ngling to‘kmoq: biroz og‘irdir.

    Uxlang axir, Darrov otar tong,

    Yorug‘ tushlar ko‘ring, onajon.


    


    «Mish-mish»larga ishonmang, qo‘ying,

    Ermak emas menga muhabbat.

    Bir odamni jon qadar suydim,

    O’shani deb o‘tarman faqat.

    Uxlang axir, hozir otar tong,

    Yorug‘ tushlar ko‘ring, onajon.


    


    Chorshanba


    


    Ikkinchi sahifa


    


    Sizga umr tilab turaman har tong,

    Siz bor tushlarimni eslayman qayta,

    Tomchi topdimmikan yo‘qotib ummon,

    Bu savol kunlarim yana uzaytar.

    Sog‘inchga vaqt yo‘q deb yozganim yolg‘on,

    Men sizni sog‘indim, onajon.


    


    Ha, o‘qib turibman kitoblarni ham

    Ko‘plari ko‘nglimni to‘ldirmas biroq.


    Quvonchi o‘xshamas quvonchlarimga,

    Dardlari negadir dardimdan yiroq.

    Kitob ovutar, deb yozganim yolg‘on,

    Men sizni sog‘indim, onajon.


    


    Tog‘amlarga borib-kelib yuribman,

    Hammasi dalaga jo‘nashar sahar.

    Dam olish kunimning bor ekannga

    Qaytaman hijolat bo‘lib har safar.

    Zo‘r o‘ynab keldim, deb yozganim yolg‘on.

    Men sizni sog‘indim, onajon.


    


    Ko‘p narsa kerakmas menga aslida:

    Xalqim o‘z uyida qaddi tik yursin.

    To‘rt fasl misqollab topgan xazina

    Eng oldin o‘ziga buyursin.

    Tilang, tilaklarim yashasin omon,

    Men sizni sog‘indim, onajon.


    


    Zamon dorilamon, tuzuklar haqli,

    Jur’atsiz bo‘lmasak yengar so‘zimiz.

    Qiyinmas yashamoq bundan ham baxtli,

    Uni qiyin qilib yurgan o‘zimiz.

    Demak, davomlidir hali bu hijron,

    Men sizni sog‘indim, onajon.


    


    Payshanba


    


    Uchinchi sahifa


    


    «Qizing o‘zgardi», deb aytibdi kimdir,

    Ona, xatingizda biroz xavotir...


    


    Eslaysizmi, bizni har tong quyoshmas,

    Soatlar jaranglab uyg‘otar edi.


    


    Hurriyat bayrami kuni daladan

    Yulduzni chiqarib, so‘ng qaytar edik.

    Bahordan qishgacha og‘ir-engilni

    Butun qishloq bilan bir tortar edik...


    Tashvishlarim hamon o‘sha-o‘shadir,

    Onajon, siz mendan olmang xavotir.


    


    Dunyoda ishq yoshi — o‘n sakkiz yoshin

    Buyum to‘plamoqdan boshlaganlar bor.

    O’zlari ishonmay istiqboliga

    Ko‘plarni shu yo‘ldan boshlaganlar bor.

    Do‘stona ochilgan issiq bag‘irga

    Bosh emas, oyog‘in tashlaganlar bor.

    Demak, nafratim ham o‘sha-o‘shadir,

    Onajon, siz mendan olmang xavotir.


    


    Bilaman: otam kim, bobolarim kim,

    Ruhiga sig‘inib, siylab yuribman.

    «Ushshoq»lar aytilsa sel bo‘lib tinglab

    Qo‘msasam beovoz kuylab yuribman.

    Kechiring, sochlarim o‘zgargan sal-pal,

    Lekin o‘z tilimda so‘ylab yuribman.

    Quvonchlarim ko‘pning quvonchlaridir,

    Onajon, ishoning, olmang xavotir.


    


    Juma


    


    SHOIR DO’STLARIMGA


    


    Daraxtlar borligin baxt deb bilasan,

    O’zingdan balandroq do‘stlaring ular.


    Sening yuragingda ko‘payar quvonch,

    Daraxtlarning bargi ko‘paygan kunlar.


    


    Keltirib qo‘yishsa behush majnunni,

    Bog‘lar gullaganda, oydin tun payti,

    O’ylaysan: tonggacha u shoir bo‘lar

    Tafakkur, hayrati asliga qaytib.


    


    Qo‘shiqlar borligin baxt deb bilasan,

    O’zingdan suyukroq do‘stlaring ular.

    Tilingga kelgandan, jisming qush bo‘lib

    Ko‘zlaring kamalak rangiga to‘lar.


    


    Oylab Kun ko‘rmagan bemor yonida

    Hofizlar kuylasa oydin tun payti,

    O’ylaysan: tonggacha kirib madorga,

    Quyoshga chiqar u «Omon yor» aytib.


    


    Muhabbat borligin baxt deb bilasan,

    O’zingdan qudratli do‘sting — muhabbat.

    U bilan eng nafis va eng kuchlisan,

    Usiz ko‘ngling bo‘m-bo‘sh, g‘arib bir xilqat.


    


    Bir lahza, bir kunda tasodif bo‘lib,

    Barcha ishq dardiga bo‘lsa giriftor,

    O’ylaysan: kichrayib qolardi g‘amlar,

    Osonlashar edi yashamoq ming bor...


    


    O’zing ham bir parcha baxtsan, bilmaysan!



    Shanba


    


    PAXTAKOR SINGLIMGA


    


    «Vaqt yo‘q», deysan.

    Qo‘ng‘iroqday ovozing bor,

    Qo‘shiq aytmaysan...


    


    Vaqt-chi zumrad libos kiyib kelar qoshingga,

    Moviy, shaffof osmonni yoyar boshingda.

    Daraxtlar qish bo‘ronidan chiqishar omon,

    Qaldirg‘ochlar adashmasdan qaytar yurt tomon


    


    «Vaqt yo‘q», deysan.

    Qo‘ng‘iroqday ovozing bor,

    Qo‘shiq aytmaysan...


    


    Vaqt-chi cho‘g‘day libos kiyib kelar qoshingga,

    Quyosh to‘la osmonni yoyar boshingda.

    Novdalarda atirgullar — alvon yolqinlar.

    Majnuntolning quchog‘ida yotar salqinlar.


    


    «Vaqt yo‘q», deysan.

    Qo‘ng‘iroqday ovozing bor.

    Qo‘shiq aytmaysan...


    


    Vaqt-chi olov-libos kiyib kelar qoshingga

    Va olovrang osmonini yoyar boshingda.

    Xushbo‘y olma osiladi uzun shoxlarda,

    So‘nggi gullar ochiladi kungay yoqlarda.


    


    «Vaqt yo‘q», deysan.

    Qo‘ng‘iroqday ovozing bor,

    Qo‘shiq aytmaysan...


    


    Vaqt oqqushlar libosida kelar qoshingga,

    Bulut to‘shab osmonini yoyar boshingda,

    Anhorlarda billursifat muzlar to‘nadi,

    Og‘ochlarga barg o‘rniga qorlar qo‘nadi.


    


    «Vaqt yo‘q», deysan.

    Qo‘ng‘iroqday ovozing bor,

    Quylamaysan bir...

    Senga bunday yashashni kim

    O’rgatdi, axir?!


    


    Yakshanba


    


    HINDISTONGA


    


    «Bugun Hindistonning 683 million muammosi bor».


    Indira Gandi


    


    Rangdor shokilalarin

    silkitib shildir-shildir

    xushsado taratguvchi

    jinjino*lar hali oz...

    Kichkinalar, yig‘lamang,

    quloq tuting allaga.


    


    Bulut kabi yoli bor,

    tuyoqlari temirdan.

    Manglayida zari bor,

    kishnab, depsinmasa-da

    ochar bilan irg‘igan —

    «duldullar» ham hali oz...

    Bolalar, hech o‘ksimang,

    chiqing, uchirar shamol.


    


    Shamshod bo‘yli bo‘lganda

    chaqmoqday kiyinmoqqa;

    to‘kis dasturxon yozib,

    do‘st chorlab suyunmoqqa —

    qo‘lingiz qisqa hali,

    hali imkoniyat oz...

    yigitlar, azoblanmang,

    muhabbat bor, qizlar bor.


    


    Qoramtir chehrangizga

    shu’lalarin sochguvchi;

    asli ko‘rkam jismingiz —

    ko‘rkin yana ochguvchi —

    bezaklar — bozubandlar,

    gulubandlar hali oz...

    Ayollar, ma’yus tortmang,

    gullar taqib yasaning.


    


    Peshtoqlari marmarli,

    tutqichlari gavharli,

    oynaklari olmosdan,

    ham qishga-yu ham yozga —


    uylaringiz hali oz...

    Keksalar, qayg‘u chekmang,

    vataningiz — go‘zal uy.


    


    Shod yasha, kulib yasha,

    Qo‘y, mungli ohangingni,

    Mehnat bilan butlasa —

    Bo‘lar barcha kamingni.

    G’urur o‘ssin ko‘ksingda,

    Qashshoqmisan? Yo‘q, yolg‘on!

    Yering, erking o‘zingda,

    juda boysan, Hindiston!


    _____________


    * Jinjino — shildiraydigan o‘yinchoq.


    


    


    * * *


    


    Og‘a, ikkimizning tomirimiz bir,


    Mening ham bobo yurt, ota yurtim shu.

    Ko‘z ochib ko‘rganim — Kunga yaqin yer,

    Ko‘zlarim yumilsa, yotar yurtim shu.


    


    Ulg‘aydim saraton, qahratonida,

    Issig‘i-sovug‘i boshimdan o‘tdi.

    Mening ham osmonrang minor yonida

    Ko‘nglim osmon bo‘yi yuksalib ketdi.


    


    O’tmishin yoritib turgan yorug‘lik —

    Daholarin tanib, men ham yorishdim.

    Yaxshi-yomoniga sapchimadim tik,

    Hamma borimiga birday borishdim.


    


    Amuning uzumrang mavjlari bilan

    Uzun savollarim oqdi qo‘shilib.

    Mavjlari yo‘qotgan avjlari bilan

    Tunlar qarog‘imga qaytdi tush bo‘lib.


    


    Men ham Hojixonni tinglab har safar

    Tilimga so‘z kelmay titroqda turdim.

    Qumlarning ustida o‘sgan oq shahar —

    Paxtazor oralab necha bor yurdim.


    


    Yuzidan yuragi xushsuvrat qizlar

    Mening ham opamdir, singlim, chiqonim.

    Tuproqqa egilib, baland shon izlar,

    Gohi ularni deb qiynaldi jonim.


    


    Yurtimning ko‘rgani, endi ko‘rari

    Ko‘zingizga xayol bo‘lib to‘lgandir.

    Men ham shu xayolda yuribman og‘rib,

    Nechun tanimaysiz, bilmaysiz, axir?


    


    Ish bormi? Buyuring, eng zarur damda

    Yetgan manzillarim qolar, Tushaman.

    Qo‘rqmang, uzun ko‘ylak, ushoq jussamdan

    Yurt yukin siz bilan teng tortishaman.

